
eskola giroa konstruktuaren berrikuspen teorikoa1

Theoretical review of the school climate construct

Naiara Escalante Mateos*, Arantza Fernández-Zabala, Eider Goñi Palacios, 
Iker Izar-de-la-Fuente Díaz-de-Cerio

Hezkuntza eta Kirol fakultatea UPV/EHU, Vitoria-Gasteiz

LAburpenA: Eskola giroa aztertzea interesgarria da ikasleen ebaluazioaren testuinguruaren ikuspegitik. Dena den, 
eskola giroa lantzeko eta ebaluatzeko zaila den konstruktua da, batez ere hainbat ikuspegitatik ikertu izan den dimen-
tsio anitzeko egitura delako. Gaur egun, oraindik, terminologia nahasmen handia dago haren inguruan, eta haren barne 
egitura ez dago argi zehaztuta. Beraz, gai hori argitu ahal izateko asmoz, lan honen helburu nagusia da eskola giroa 
konstruktuaren berrikuspen teorikoa egitea, bai eta hura neurtzera bideratutako tresnak aztertzea ere. Ondorioztatzen 
da herrialde anglosaxoietan aldagai horren dimentsioak ebaluatzeko garatu diren tresnak asko eta askotarikoak izan 
diren arren, gaztelaniaz onartu eta baliozkotu diren tresnak oso urriak direla oraindik. Horrela, agerian uzten da fida-
garritasun eta baliozkotasun estandar unibertsalak betetzen dituen eta maila teorikoan babes handiena duten lau do-
meinuak (segurtasuna, harremanak, ingurumen-egitura alderdiak eta ira kas kun tza-ikas kun tza) ebaluatzen dituen gaz-
telaniazko ebaluazio tresna bat izateko premia. Auzi hori etorkizuneko lanetan jorratuko da.

GAKO-HITZAK: Bigarren hezkuntza, berrikuspen bibliografikoa, eskola giroa, dimentsio aniztasuna, neurketa 
tresna, ebaluazioa.

AbstrAct: The study of school climate is interesting from a contextual perspective of student assessment. Nev-
ertheless, school climate is a difficult construct to analyze and assess, mainly due to the fact that it has a multidi-
mensional structure that has been understood from a number of different angles. A great deal of confusion still ex-
ists regarding the terminology used to refer to this construct, and its internal structure has yet to be clearly defined. 
In order to clarify this issue, the main aim of the present study was to conduct a theoretical review of the school cli-
mate construct, as well as to analyse the instruments designed to measure it. The study concludes that although a di-
verse range of instruments have been developed in Anglo-American countries to assess the different dimensions of the 
construct, there is a lack of widely-accepted and validated measures in the Spanish language. Thus, there is a need 
to develop an instrument in Spanish that complies with the universal standards of reliability and validity and which 
evaluates the four domains which have the broadest support at a theoretical leve (safety, relationships, environmen-
tal-structural aspects and teaching-learning).This question will be addressed in future studies.

KEywoRDS: Secondary school, bibliographic review, school climate, multidimensionality, measurement instrument, 
evaluation.

1 Azterlan honen egileak Euskal Unibertsitate Sistemako IT1217-19 ikerketa-talde kon-
tsolidatuko kideak dira, bai eta Ekonomia, Industria eta Lehiakortasun Ministerioaren Eza-
gutza Sortzeko estatu-azpiprogramako EDU2017-83949-P proiektukoak ere, eta horien 
bidez finantzatu da ikerketa. Lanaren lehen eta azken sinatzaileak, gainera, Eusko Jaurla-
ritzako Hezkuntza Sailak doktore ez diren ikertzaileak prestatzeko duen doktoratu aurreko 
programaren onuradunak dira.

1. SArrerA

Eskola giroaren azterketa interesgarria suertatzen da ikasleen eba-
luazioaren testuinguruaren ikuspegitik. Urte askotan, ikastetxeak ebalua-
tzeko orduan, batez ere produktu aldagaiei erreparatu zaie (emaitza aka-
demikoak, eskola gogobetetzea, eta abar). Aldagai horiek beharrezkoak 
izan arren, ez dira nahikoak, ordea, ikastetxeen egoera zehatz-mehatz 
ezagutzeko eta hobetu beharreko alderdiak hautemateko (González-
Such, Sancho-Álvarez, eta Sanchez-Delgado, 2016; Sun eta Royal, 
2019). Egiaztatu da hezkuntzak ikasleen garapen pertsonalean eta sozia-
lean dituen ondorioak eta testuinguru faktoreak ere barne hartu behar di-
tuela ikastetxeen ebaluazioak (Herrera eta Rico, 2014; López-González, 
Tourón, eta Tejedor, 2012).

Gaur egun, eskola giroa intereseko gaia da EAEko hezkuntza sekto-
rearentzat eta Estatuko hezkuntza politikentzat: «Hezkuntzaren aldeko 
akordioaren oinarriak eta eskola inklusiboa garatzeko esparru plan berria 
(2019-2023) urrats bat haratago doaz, eta nortasun-zeinu propiotzat pro-
posatzen dute bizikidetza ezartzea, bere esanahi zabalenean, inklusioa eta 
ekitatea bultzatzen dituzten hezkuntzako politika eta programen ardatz egi-
turatzaile gisa» (Eusko Jaurlaritza-Hezkuntza Saila, 2019, 46. or). Eskola 
bizikidetza hobetzeko helburuarekin hezkuntza errealitatea deskribatzera 
bideratutako zenbait txosten-diagnostikok erakusten duten bezala (Irakas 
Sistema Ebaluatu eta Ikertzeko Erakundea, 2015; Hezkuntza, Ekonomia 
eta Kirol Ministerioa, 2014), ez dago eskolako kideek gatazkatsutzat eta 
eskola giro txartzat jotzen duten ikastetxe eraginkorrik.

Esparru horretan kokatzen da hain zuzen eskola giroaren hurrengo ana-
lisi hau.

2. eSkoLA giroAren jAtorriA etA deFinizioA

Eskola giroa konstruktu konplexua da, eta haren definizioa pixkanaka 
aldatuz joan da Moos eta Tricketten (1974) eredutik. Autore horiek, errea-
litatean giro sozialaz hitz egiten dute, eta hori erreferentzia argia izan da 
gaur egun arte. Moos eta Trickettek (1974) giro soziala ikastetxearen nor-
tasun gisa definitzen dute, gizarte ekologiaren ikuspegitik, hura osatzen 
duten kideen pertzepzioetan oinarrituta. Pertzepzio horien artean, hainbat 
harreman dimentsio daude.

Lehenengo definizio horretatik, ugariak izan dira eskola giroaren de-
finizioak (Cohen, McCabe, Michelli, eta Pickeral, 2009; López-González 
eta Oriol, 2016; Thapa, Cohen, Guffey, eta Higgins-D ‘Alessandro, 2013), 
ikuspegi oso ezberdinetatik landu izan den konstruktua baita. Kontzeptu 
ezberdin bihurtzen duten aldagai horren izen eta ñabardura ugari izan dira 
eta dira (bizikidetza giroa, eskola atmosfera, erakunde giroa, eta abar), eta 

horrek arazoak dakartza bere eraginkortasunean. Klimaren konstruktua 
hain da zabala eta horren inguruan hainbesteko nahasmen terminologikoa 
dago, non ikerketa batetik bestera elkarren artean zerikusi txikia duten al-
dagaiak ere neurtzen diren (Bris, 2000).

Eskola giroa definitzea erronka da, eta hori definitzerakoan dauden de-
sadostasunak nabarmenak dira literaturan. Ikertzaile ezberdinek eskola gi-
roa «ikuspegi objetibo» nahiz «subjetibo» batetik deskribatu izan dute, eta 
oso alderdi ezberdinei erreparatu diete konstruktua definitzeko orduan. Ce-
rek (1993), esate baterako, ikastetxeko ezaugarri psikosozialak kontuan 
hartuz, honela definitzen du eskola giroa: «ikastetxe bateko berezitasun 
psikosozialen multzoa, ikastetxe hori definitzen eta hezkuntza prozesu ez-
berdinak mugatzen dituzten eskolako elementu pertsonal, estruktural eta 
funtzionalek definituta» (30.or). Adierazi behar da definizio horretan era-
kundea osatzen duten pertsonek funtsezko zeregina dutela, haiek esleitzen 
baitizkiote ikastetxeari ezaugarri psikosozialak eta beren pertzepzioak bai-
tira giroa definitzen dutenak haien artean ezarritako pertsonen arteko ha-
rremanen bidez bizi izandako esperientzietan oinarrituta (Arón eta Mici-
lic, 1999).

Beste definizio batzuk, ordea, «ikuspegi objektibo» batetik eskolaren 
alderdi fisikoetan soilik zentratzen dira. Adibidez, Estatu Batuetako Osa-
sun eta Giza Zerbitzuetako Departamentuak (U. S. Department of Health 
and Human Services, 2000) adierazten du eskola giroak ikastetxeko ingu-
rune fisikoari erreferentzia egiten diola, hala nola, eskoletako airearen ka-
litateari, izurriteen aurkako borrokari, aireztapenari, hezetasun arazoei, eta 
abar. Azken finean, definizio horrek erreferentzia egiten die ikasleentzako 
eta ikastetxeko langileentzako arriskuak areagotuz ikaskuntza eragotz de-
zaketen arazoei.

Dena den, azpimarratzekoa da askoz ugariagoak izan direla eskola gi-
roaren izaera subjektiboa azpimarratu duten egileak, ikastetxeak osatzen 
dituzten pertsonek eraikuntza horren definizioan duten garrantzia azpi-
marratzean (Sandoval-Caraveo, Surdez-Pérez, eta Pérez-Sandoval, 2017). 
Hoyk eta Miskelek (1996), adibidez, ikasleek, irakasleek eta zuzendaritza 
taldeak esperimentatutako eskola ingurunearen ezaugarri gisa definitzen 
dute eskola giroa. Ezaugarri hori ikastetxearen inguruan duten pertzep-
zioan oinarritzen denez, dituzten jokabideak zehazten ditu. Cunninghamek 
(2002), bestalde, argudiatzen du eskola giroak erreferentzia egiten diela 
ikasleek eta irakasleek ikastetxearen eta, espezifikoki, gelaren berezitasu-
nei buruz dituzten pertzepzioei.

Antzera, eta pertsonen arteko harremanei garrantzi berezia emanez, 
López-Gonzalezek eta Bisquerrak (2013) baieztatzen dute eskola giroa 
pertsona bakoitzak inplizituki rolen, antolaketa eta ordena alderdien, hel-
buruen, eta abarren onarpena dakarten berdinen arteko zein irakasle eta 
ikasleen arteko interakzioei buruz duen sentsazio orokor eta subjektiboa 
dela. Ildo beretik, Jia et al.-ek (2009) eta Piantak, LaParok, eta Hamrek 

(2008) eskola giroari egiten diote erreferentzia berdinen artean eta ikasle 
eta irakasleen artean gertatzen diren interakzio sozial eta emozionalen ka-
litate gisa.

Era berean, Cohen et al.-ek (2009, 10. or.) pertsonen arteko harrema-
nen zein segurtasunaren garrantzia aitortuz, eskola giroa «ikastetxearen ka-
litatea eta izaera» gisa definitzen dute. Adierazten dute ikastetxearen izaera 
pertsonek zentroan dituzten esperientzietan oinarrituta dagoela eta hango 
arauak, xedeak, pertsonen arteko harremanak, irakaskuntza eta ikaskun-
tza praktikak eta antolaketa prozesu eta egiturak islatzen dituela. Zehaz-
kiago, egile horiek azaltzen dute eskola bizitzak erreferentzia egiten diola 
zentroa osatzen duten kide guztiek ikastetxeak ematen duen segurtasun 
mailari, han gertatzen diren erlazio motei eta ingurune fisikoari buruz di-
tuzten pertzepzioei. Ikus daitekeen moduan, definizio horrek konstruktua-
ren alderdi sozialak ez ezik fisikoak ere barne hartzen ditu. Aipatzekoa da 
Cohen et al.-ek (2009) eskainitako definizioa dela gaur egun ikertzaileen 
artean onarpen handienetarikoa duena.

Eskola giroari buruz dauden definizioak ugariak eta oso desberdi-
nak diren arren, ia ikertzaile guztiek diote ikastetxea osatzen duten per-
tsonek (ikaslek, irakasleek, zuzendaritza taldeak, familiek, eta abarrek) 
ikastetxearen eta han izaten diren harremanen inguruan dituzten pertzep-
zioei, pentsamenduei eta baloreei erreferentzia egiten dien dimentsio ani-
tzeko konstruktua dela (Assael eta Neumann, 1991; Verkuyten eta Thijs, 
2002). Ziurtzat jotzen da interakzio sozialen modalitateak, motak eta sa-
kontasunak eta banakako portaerek giro jakin bat sortzen dutela eta, ho-
rrek, aldi berean, eragina duela zenbait modalitateren ekoizpenean, in-
terakzio eta erlazio sozialen sakontasun eta maiztasunean eta banakako 
portaeretan (López, Bilbao, Ascorra, Moya, eta Morales, 2014), eragin 
zirkular bat sortuz.

Aurreko paragrafoetan azaldutako guztiagatik, adieraz daiteke eskola 
giroak informazio oso baliotsua ematen duela ikasleek ikastetxeetan izan-
dako esperientziari buruz (Cohen et al., 2009; Pérez, Ramos eta López, 
2014).

3. eSkoLA giroAren jAtorriA etA deFinizioA

Eskola giroa terminoaren definizio unibokorik ez dagoenez, ez dago 
egileen arteko adostasunik dimentsio anitzeko konstruktu hori hobekien 
irudikatzen duten dimentsioen inguruan (Cohen et al., 2009). Urteetan 
zehar, aldagai horren artikulazio ezberdinetatik datozen hainbat dimentsio 
neurtu dira (Maxwell, Reynolds, Lee, Subasic, eta Bromhead, 2017): se-
gurtasuna (eskolan zein inguruetan), ordena eta diziplina (Brand, Felner, 
Seitsinger, Burns, eta Bolton, 2008; Furlong et al., 2005; Wilson, 2004), 
arauen zilegitasuna eta argitasuna (Holst, Weber, Bear, eta Lisboa, 2016; 

Bradshaw, Waasdorp, Debnam, eta Johnson, 2014; Thapa et al., 2013), 
emaitza akademikoak (López-González eta Oriol, 2016; Loukas, Suzuki, 
eta Horton, 2006), irakasleen itxaropenak eta laguntza (Brand et al., 2008; 
Bear, Gaskins, Blank, eta Chen 2011), harreman sozialak (Furlong et al., 
2005, Wilson, 2004), eskola instalazioak eta giro fisikoa (Wilson, 2004) 
edo eskola konexioa (Blum, 2005; Whitlock, 2006).

Hala ere, ebaluatutako domeinuak asko eta oso desberdinak izan arren, 
ikertzaileen artean ia akordio orokor bat dago eskola giroa argi eta garbi 
egituratzen duten lau arlo daudela esatean: segurtasuna, harremanak, ingu-
rumen-egitura alderdiak eta irakaskuntza-ikaskuntza (Cohen, 2006; Cohen 
et al., 2009; Freiberg, 1999; National School Climate Center, 2014). Do-
meinu horietako bakoitza deskribatuko dugu ondorengo lerrootan:

3.1. Segurtasuna

Sozialki, emozionalki, intelektualki eta fisikoki seguru sentitzea giza-
kiaren funtsezko beharra da (Maslow, 1943). Dimentsio horretan hainbat 
alderdi sartzen dira, hala nola, pertsonak ikastetxean fisikoki eta emozio-
nalki seguru sentitzea, arauak argi jakinaraziak izatea eta ikasleak ikaste-
txeko gatazkak konpontzeko prestatzea (National School Climate Center, 
2014).

Segurtasun fisikoak barne hartzen du plan argi bat izatea indarkeriari 
aurre egiteko eta pertsona guztiak ikastetxean fisikoki seguru sentitzeko; 
segurtasun sozioemozionala, berriz, ikasgelan gatazkak konpontzeko ira-
kaskuntzari eta jokabide erasotzaileak (bullying-a, kasu) ikusteko eta jorra-
tzeko moduari dagokio (Thapa et al., 2013).

Egiaztatu da segurtasunak, bai fisikoak bai sozioemozionalak, eta ikas-
tetxea osatzen duten subjektu guztiek arau argi eta ezagun batzuk ezarriak 
izateak honako alderdi hauek sustatzen dituela: garapen osasungarria (De-
vine eta Cohen, 2007; Gottfredson, Gottfredson, Payne, eta Gottfredson, 
2005), eskola jazarpeneko egoeretan ikasleek laguntza bilatzeko aldez au-
rretiko jarrera ona (Eliot, Cornell, Gregory, eta Fan, 2010; Gregory, Cor-
nell, eta Fan, 2011), ikasleek ikasteko duten motibazioa (Goodenow eta 
Grady, 1993) eta, azken batean, errendimendu akademikoa (Sherblom, 
Marshall, eta Sherblom, 2006). Halaber, egiaztatu da arauak modu kohe-
rentean eta bidezkoan ezartzen diren eta diziplina egokia dagoen ikaste-
txeetan, biktimizazio eta delinkuentzia mailak eta diziplina ekintza zigor-
tzaileak txikiagoak direla, eta, hori dela eta, subjektuak seguruago sentitzen 
direla eta eskola absentismoaren tasak baxuagoak direla (Astor, Guerra, eta 
Van Acker, 2010; Gottfredson et al., 2005). Gainera, frogatuta dago arauak 
argi zehaztuta eta jakinarazita dauden ikastetxeetan irakasleen biktimizazio 
mailak ere txikiagoak direla (Gregory et al., 2011).

3.2. Harremanak

Ikaskuntza-irakaskuntza prozesua, funtsean, erlazionala da. Ikastetxea 
osatzen duten gizabanakoen artean ezartzen diren harremanak eskola gi-
roaren funtsezko arloa dira (Moliner, Sales, eta Escobedo, 2016; Thapa 
et al., 2013). Ikastetxeko harremanen alderdi garrantzitsuenetako bat da 
nola sentitzen diren pertsonak elkarren artean konektatuta (Thapa et al., 
2013). Domeinu honek hainbat alderdi barne hartzen ditu, hala nola, aniz-
tasunarekiko errespetua, morala eta konektibitatea, komunitatearen zentzua 
eta lankidetza, elkarrekiko babesa eta etengabeko komunikazioa (Cohen 
et al., 2009; Gregory eta Cornell, 2009).

Ikasleak inplikatzen dituzten harreman guztietatik, beren arrakasta aka-
demikorako garrantzitsuena irakasleekin gertatzen dena da (Doll et al., 
2010; Sulkowski eta Simmons, 2017). Izan ere, ikasleriak segurtasun emo-
zionala aurkitzen du irakasleengan, eta haien balioak barneratzen ditu, eta 
horrek ikasleen konpromisoa eta parte hartzea zein portaera egokia susta-
tzen ditu (Gregory eta Cornell, 2009; Longobardi, Prino, Marengo, eta Set-
tanni, 2016; Wang, Selman, Dishion, eta Stormshak, 2010). Ildo beretik, 
hainbat ikerketak erakutsi dute irakasleen laguntzak, gainbegiratze aka-
demiko edo emozionalak (Thuen eta Bru, 2000), eta haien onarpenak eta 
errefortzuak (Austin eta Soeda, 2008) sustatu egiten dituztela ikasleen tre-
betasunak argibideak jarraitzeko eta banakako eta taldeko lan zereginetan 
kontzentratzeko. Egiaztatuta dago, era berean, ikasleen eta ikastetxeko zu-
zendaritza taldearen arteko zeharkako harremanak funtsezkoak direla es-
kola giro positiboa sortzeko (Doll et al., 2010).

Berdinen arteko harreman positiboek, bestalde, ikasleen parte hartzea 
eta ikaskuntzarekiko interesa sustatzen dute, haien ongizate psikologi-
koa hobetzen dute eta arrakasta akademikoa indartzen dute (Gregory eta 
Cornell, 2009; Jia et al., 2009; Wang et al., 2010; Wentzel eta Watkins, 
2002). Gainera, harreman horiek bereziki garrantzitsuak dira berariazko 
hezkuntza laguntza premiak dituzten ikasleen kasuan; izan ere, ikasle ho-
riek eskola giro positiboaz baliatu ahal izateko, gainerako ikasleek barne 
hartu eta errespetatu behar dituzte (Higgins-D’Alessandro eta Sakwara-
wich, 2011).

Era berean, egiaztatuta dago ikastetxeko helduen (irakasleria, zuzenda-
ritza taldea, eta abarren) arteko harreman positiboak ezinbestekoak direla 
eskola giro positiboa lortzeko (Austin eta Soeda, 2008; Rodríguez-Mantilla 
eta Ruiz-Lázaro, 2019).

3.3. ingurumen eta egitura alderdiak

Ikastetxe baten ingurumen-egitura alderdiak eskola giroaren beste do-
meinu garrantzitsu bat dira. Eremu honetan ingurune fisikoaren alderdiak 

https://search.proquest.com/indexinglinkhandler/sng/au/Simmons,+Jessica/$N?accountid=17248

sartzen dira, hala nola, ikasgelen eta inguruen garbiketa, espazio eta ma-
terial egokiak izatea edo curriculumaren eta curriculumetik kanpoko es-
kaintza erakargarriak (Cohen et al., 2009; National School Climate Cen-
ter, 2014). Hainbat autorek adierazi dute ingurumen-egitura alderdiek, hala 
nola, ikasgelaren diseinuak edo ikasgaien ordutegiek, eragina izan dezake-
tela ikasleen segurtasun portaeretan eta sentimenduetan (Conroy eta Fox, 
1994; Van Acker, Grant, eta Henry, 1996). Frogatu da, halaber, eskola ins-
talazioen kalitateak eragina duela ikasleen errendimenduan, eskola giroa-
ren bidez (Uline eta Tschannen-Moran, 2008).

Thapa et al.-ek (2013), gainera, ikertzaile gehienek ez bezala, eremu 
horretan beste dimentsio bat ere sartzen dute: eskola konexioa/konpro-
misoa. Ikerketa askok diotena da eskola konexioa lotuta dagoela ikas-
leen osasunarekin, emaitza akademikoekin eta eskola gogobetetzearekin 
(McNeely, Nonnemaker, eta Blum, 2002; Loukas et al., 2006; Ruus et al., 
2007; Whitlock, 2006). Beste askok adierazten dute indarkeriaren, drogen 
kontsumoaren (Catalano, Haggerty, Oesterie, Fleming, eta Hawkins, 2004; 
Kirby, 2001) eta jokabide arazoen (Loukas et al., 2006) aurkako babes fak-
torea dela.

3.4. irakaskuntza-ikaskuntza

Eskola giroko domeinu garrantzitsuenetako bat da (Thapa et al., 
2013). Hainbat autoreren arabera, eskola giro positiboak ikasleek ikasteko 
eta irakasleek irakasteko duten gaitasuna sustatzen du (Finnan, Schnepel, 
eta Anderson, 2003; Ghaith, 2003; Kerr, Ireland, Lopes, Craig, eta Clea-
ver, 2004). Eremu honetan hainbat faktorek parte hartzen dute: irakas-
kuntzaren kalitateak eta sormenak (ikasteko estilo guztiak errespetatzen 
dira, eta abar); ikaskuntza sozialak, emozionalak eta etikoak (ikaskuntza 
akademikoa zein sozioemozionala baloratzen da, eta abar); garapen pro-
fesionalak (irakasleek ebaluazioak garrantzitsuak eta erabilgarriak direla 
sentitzen dute, eta abar); eta lidergoak (liderrek ikastetxeko pertsonak 
ohoratzen dituzte, eta abar) (Cohen et al., 2009; National School Climate 
Center, 2014). Frogatuta dago irakasleek zuzendaritza taldearen eta lanki-
deen laguntza dutela sentitzen dutenean konpromiso handiagoa dutela be-
ren lanbidearekin (Singh eta Billingsley, 1998). Gainera, egiaztatuta dago 
garapen sozio-emozionala eta morala sustatzen duten programek nabar-
men hobetzen dituztela ikasleen trebetasun sozialak eta emozionalak, bai 
eta haien jarrera, portaera eta errendimendu akademikoa ere (Bradshaw, 
Koth, Thornton, eta Leaf, 2009; Durlak, Weissberg, Dymnicki, Taylor, 
eta S chellinger, 2011).

4.  eSkoLA giroAren HArreMAnA beSte ALdAgAi 
bAtzuekin

Laurogeita hamarreko hamarkadaren amaieratik gaur egun arte, uga-
riak izan dira eskola giroaren eta beste aldagai batzuen arteko harreman 
posiblea aztertu duten ikerketak; hona hemen beste aldagai horietako ba-
tzuk: eskola errendimendua (Brand et al., 2008), erasoa, biktimizazioa eta 
eskola delinkuentzia (Gottfredson et al., 2005; Wilson, 2004), atxikimen-
dua, konexioa eta eskola konpromisoa (Libbey, 2004), eta edariarekin eta 
drogekin arazoak (Brand, Felner, Shim, Seitsinger, eta Dumak, 2003; Co-
ker eta Borders, 2001), beste batzuen artean.

Giro positibo bat, hau da, laguntzan, jokabidearen espektatiba argie-
tan, arauen legitimitatean, komunikazioan eta lankidetza lanean oinarri-
tutako giroa, egiaztatu da ikasleentzako onura anitzekin erlazionatuta da-
goela (Estévez, Murgui, Musitu, eta Moreno, 2008; Gottfredson et al., 
2005; Maxwell et al., 2017). Gainera, zehaztu da emaitza horiek manten-
tzen direla maila desberdinetako, jatorrietako eta kulturetako ikasleengan 
(Jia et al., 2009).

Eskola giro positiboak ikasleentzat dakartzan onurak lau bloke handi-
tan sailka daitezke: osasuna eta ongizate psikologikoa, eskola egokitzapena 
eta jokaera prosozialak, konpetentzia sozio-pertsonalak eta doikuntza alda-
gaiak.

Ikasleen osasunari eta ongizateari dagokionez, egiaztatu da eskola 
giro positiboak ikasleen estresa txikiagotzen duela (Bosworth eta Judkins, 
2014; Cerezo eta Ato, 2010) eta ongizate psikologiko orokor hobea zein 
ikasleen gogobetetzea iragartzen duela (Leal, Ramírez, eta Valdivia, 2014; 
Leria-Dulčič	 eta	Salgado-Roa,	 2019),	 bereziki	 aparteko	 zailtasun	 akade-
mikoak, emozionalak edo jokaera mailakoak (Haynes, Emmons, eta Ben-
Avie, 1997) dituzten ikasleen kasuan.

Eskola egokitzapenari eta jokaera prosozialei dagokienez, hauteman 
da eskola giro on batek, alde batetik, gutxitu egiten dituela jokabide de-
segoki, oldarkor, bortitz edo arriskutsuak (Brooks, Magnusson, Spencer, 
eta Morgan, 2012; Klein, Cornell, eta Konold, 2012; Turner, Reynolds, 
Lee, Subasic, eta Bromhead, 2014), zeintzuk ikasgelaren edo ikastetxea-
ren bizitzan negatiboki eragin dezaketen; eta, bestetik, ikaskuntza koo-
peratiboa (DiLalla eta Mullineaux, 2008), talde kohesioa (Herrera eta 
Rico, 2014) eta errespetua eta elkarrekiko konfiantza (Ghaith, 2003; 
Kerr et al., 2004) bultzatzen ditu. Halaber, eskola giro positiboa droga 
kontsumo maila txikiagoekin erlazionatu da (Brand et al., 2003; Cata-
lano et al., 2004; LaRusso, Romer, eta Selman, 2008), bai eta eskola 
uzte zein absentismo (Barile et al., 2012; Rumberger, 1987) maila ba-
xuagoekin ere.

Gainera, eskola giro positiboak gatazkak modu baketsuan konpon-
tzeko ikasleen gaitasun pertsonalak, emozionalak eta sozialak hobetzen 

dituela egiaztatu da (Mehta, Cornell, Zalea, eta Gregory, 2013; Wang, 
Berry, eta Swearer, 2013). Modu berean, enpatia (Way, Reddy, eta Rho-
des, 2007), aurre egiteko gaitasuna eta autokontzeptua (Aciego de Men-
doza, Domínguez, eta Hernández, 2003; Cairns, 1987) sustatzen dituela 
nabarmendu da.

Azkenik, eskola giro positiboak doikuntza aldagaiekin duen erlazioari 
dagokionez, egiaztatu da inplikazio, parte-hartze eta ikaskuntzarako inte-
res eta motibazio handiagoa sustatzeaz gain (Eccles et al., 1993; Rimm-
Kaufman, La Paro, Downer, eta Pianta, 2005; Wilson, Pianta, eta Stuhl-
man, 2007), eskola gogobetetasunaren (Zullig, Huebner, eta Patton, 2011; 
Verkuyten eta Thijs, 2002), errendimenduaren (López-González eta Oriol, 
2016; Reyes, Brackett, Rivers, White, eta Salovey, 2012) eta eskola arra-
kastaren (Davis eta Warner, 2015; Proctor, Linley eta Maltby, 2009; Va-
lois, Paxton, Zullig, eta Huebner, 2006) alde egiten duela.

Bestalde, eskola giro positibo batek irakasleei ere onurak dakarz-
kiela frogatu da. Hainbat ikerketatan agerian geratu da eskola giro po-
sitiboa lagungarria dela irakasleak atxikitzeko (Fulton, Yoon, eta Lee, 
2005) eta ikasleen ikaskuntzan eragin positiboa izan dezaketelako usteak 
garatzeko (Guo eta Higgins-D`m ‘Alessandro, 2011; Hoy eta Woolfolk, 
1993). Era berean, egiaztatu da irakasleen neke emozionala eta erren-
dimendu pertsonal txikiko sentimenduak (Grayson eta Alvarez, 2008) 
nahiz higadura (Miller, Brownell, eta Smith, 1999) hobetzen edo mini-
mizatzen dituela.

5. eSkoLA giroAren ebALuAzioA

Aurreko atalean egiazta daitekeenez, eskola giro on batek ikasleentzat 
eta irakasleentzat dakartzan emaitza onuragarriak ugariak dira. Hori dela 
eta, eskola mugimendu eraginkorren arabera, konstruktu hau ikastetxea-
ren eraginkortasunaren, kalitatearen eta hobekuntzaren funtsezko piezetako 
bat da (Aron, Milicic, eta Armijo, 2012; Cid, 2004). Horregatik, azken hiru 
hamarkadetan ikertzaileek eta hezitzaileek gero eta garrantzi handiagoa ai-
tortu diote eskola giroa aztertzeari eta ebaluatzeari, eta aldagai hori hobe-
tzeak garrantzi handiko gaia izan behar du hainbat herrialdetako hezkuntza 
politiketan (López et al., 2014; Hezkuntza, Ekonomia eta Kirol Ministe-
rioa, 2014; Thapa et al., 2013). Hala ere, testuinguruko beste aldagai ba-
tzuekin gertatu den bezala, eskola giroa ez da behar bezala kontuan hartu 
orain arte (López, Bilbao, eta Rodríguez, 2012). Horren arrazoia izan dai-
teke eskola giroa ebaluatzea bereziki zaila dela, hainbat ikuspegitatik landu 
den dimentsio anitzeko egitura delako (Infante et al., 2003).

Azterlan bakoitzean ebaluatutako domeinuak eta dimentsioak hiru fak-
toreren arabera aldatu dira eta aldatzen dira funtsean: neurketak egiten di-
ren testuinguruaren ezaugarrien arabera, neurketa tresnak diseinatzen di-

tuztenek hautatutako gida definizioaren arabera eta ikastetxeen hezkuntza 
kudeaketan parte hartzen duten gizabanakoek eskola giroaren ebaluazioa 
erabiliko duten helburuaren arabera. Horregatik, tresna ugari eta oso des-
berdinak garatu izan dira, bereziki herrialde anglosaxoietan, eskola giroa 
ebaluatzeko. Tresna gehienak, Voight eta Hansonek (2012) adierazi zu-
ten bezala, galdetegi egituratuetan oinarritzen dira. Galdetegi horietan gal-
detutakoei beren ikastetxeari buruzko edo beren jokabide eta jarrerei bu-
ruzko adierazpen espezifikoekiko adostasun maila adieraztea eskatzen zaie 
(Lüdtke et al., 2008).

Eskola giroari buruz ikasleek dituzten pertzepzioak ebaluatzeko neurri 
ugari izan arren, konstruktu horren 50 neurketa tresna baino gehiago sakon 
aztertu ondoren, ondorioztatu da ezen oraindik ere neurketa tresna asko ez 
direla modu zabalean onartu eta baliozkotu. Oztopo nagusia da aurkitutako 
neurketa tresna gehienak duela 20 urte baino gehiago garatu zirela eta ez 
dutela txosten psikometrikorik. Gainera, tresnetako asko ez dira aldizkari 
zientifikoetan argitaratu. Hortaz, instrumentuak berak eta haien propie-
tate psikometrikoak ez dira ezagutzen eta, horretaz gain, kasu gehienetan 
ez da ezagutzen ezta egileek horiek diseinatzerakoan oinarritzat hartu du-
ten eredu teorikoa edo ebaluatu beharreko dimentsioak ezartzeko orduan 
jarraitu duten irizpidea. Era berean, eta neurketa tresnek barne biltzen di-
tuzten adierazleei erreparatuz, ondorioztatzen da gutxi direla babes teo-
riko handiena duten lau domeinuak barne hartzen dituzten neurriak, eta do-
meinu guztiak ez direla maiztasun berarekin ebaluatzen; tresna gehienek 
ikastetxeko arauak eta ikasleen artean edota irakasleen eta ikasleen artean 
ezartzen diren harremanak biltzen dituzte, eta ingurumen-egitura alderdiak 
dira gutxien kontuan hartzen direnak.

Era berean, egiaztatu ahal izan den moduan, neurketa tresna horietako 
batzuk eskola giroaren adierazletzat aintzat hartuta beste aldagai batzuk 
neurtzen dituzte, unibertsalki onartuenetatik oso urrun dagoen ikuspegi 
teoriko batetik abiatuta; aldagai horiek dira, besteak beste, ikasleen zein fa-
milien inplikazioa (SCAI: Alliance for the Study of School Climate, 2011; 
SCS: Haynes, Emmons, eta Comer, 1993; CES: Moos eta Trickett, 1974; 
EBCC: López-González eta Bisquerra, 2013), eskolarekiko asetasuna 
(DSCS-S: Bear et al., 2011; EBCC: López-González eta Bisquerra, 2013; 
Clima social aula: Pérez et al., 2014, SCM: Zullig, Koopman, Patton, eta 
Ubbes 2010) eta emaitza akademikoak (SDP: Haynes, Emmons, eta Ben-
Avie, 2001; ESSS: San Diego County, 1984; NELS: U. S. Department of 
Education, 1988).

Ildo beretik, benetan eskola giroa neurtzen ez duten galdetegiak aur-
kitu dira, baizik eta harreman domeinuaren alderdi negatiboak ebaluatzen 
dituztenak, hala nola, erasoa, sumisioa, mehatxuak, biktimizazioa edo de-
linkuentzia (CAS: Silbergeld, Koeing, eta Manderscheid, 1976; Unnamed: 
Soderstrom eta Elrod, 2006), eta egokiagoa litzateke bullyinga neurtzeko 
eskalak izenez izendatzea.

Aurreko paragrafoetan azaldutakoaz gain, azpimarratu behar da ez da-
goela eskola giroa ebaluatzeko euskal biztanlerian baliozkotu den tresna-
rik. Neurri gehienak AEBetatik datoz, eta, beraz, Euskadikoaren oso beste-
lako gizarte, kultura eta hezkuntza sistema bat duen herrialde batean garatu 
eta probatu ziren; hortaz, neurri horiek osatzen dituzten itemak ez dira ego-
kienak gure ikastetxeetako eskola giroa ebaluatzeko.

Halaber, eskola giroa neurtzeko gaztelaniaz garatutako neurrietan soi-
lik arreta jarriz, ondorioztatzen da, oso urriak izateaz gain, eskola giroa 
zehazten dutela, batez ere, ikasleek arauak modu sendoan aplikatzeari bu-
ruz eta haien artean eta irakasleekin mantentzen dituzten harremanei bu-
ruz dituzten pertzepzioetatik abiatuta (ECLIS: Aron et al., 2012; ESOC: 
Baeza, 2005; CES: Fernández-Ballesteros eta Sierra, 1989; EBCC: López-
González eta Bisquerra, 2013; PAE: Villa, 1992), eskola giro positiboa 
sortzeko eta iraunarazteko funtsezkoak diren beste eremuak kontuan hartu 
gabe; beraz, ez dute eskola giroa bere osotasunean ebaluatzen.

6. ondorioAk

Eskola giroaren definizio bateraturik ez izateak ikertzaileen artean 
konstruktu hori osatzen duten dimentsioetan adostasunik ez egotea era-
gin du, eta horrek, aldi berean, konstruktua neurtzeko tresna ugari eta he-
terogeneoak sortzea ekarri du. Hala ere, 50 tresna baino gehiago sakon 
aztertu ondoren, egiaztatu ahal izan den moduan, oraindik ez dago babes 
teoriko handiena duten eskola giroko lau domeinu nagusiak modu oreka-
tuan ebaluatzen dituen eta baliozkoa eta fidagarria den gaztelaniazko tres-
narik. Baieztatu da gaztelaniaz baliozkotu diren neurri eskasak, gehienbat, 
ikastetxeko arauak eta ikasleen artean edota irakasleen eta ikasleen artean 
ezartzen diren harremanak neurtzera zuzenduta daudela. Beraz, tresna ho-
rien aplikazioaren bitartez jaso daitezkeen datuak ez dira nahikoak eskolen 
giroa osotasunean ezagutzeko. Honen harira, azpimarratzekoa da 2018ko 
Ikasleak Ebaluatzeko Nazioarteko Programaren txostenean eskola giroa 
ebaluatzeko segurtasuna eta harremanak domeinuekin erlazioa duten as-
pektuak baino ez direla kontuan hartzen (Hezkuntzako eta Lanbide He-
ziketako Ministerioa, 2019). Konstruktuaren domeinu nagusi guztiak ez 
ebaluatzeak oztopatu egin du, eta oztopatzen jarraitzen du eskola giroari 
buruzko ikerketaren aurrerapena, ikastetxearen eraginkortasunaren, kalita-
tearen eta hobekuntzaren funtsezko aldagaia izanik (Aron et al., 2012; Cid, 
2004). Horregatik, fidagarritasun eta baliozkotasun estandar unibertsalak 
beteko dituen, aldi berean eskola giroko lau domeinu nagusiak ebaluatuko 
dituen eta Derrigorrezko Bigarren Hezkuntzan eta Batxilergoan ikasleen 
elkarbizitzarako baliabide baliagarria izango den gaztelaniazko neurketa 
tresna bat diseinatu eta baliozkotu beharra dago; gai hori da jorratu beha-
rreko hurrengo erronka.

